
Асанне мана вӑрҫать. 

Урамри йӑмра ҫине  

Тин кӑна хӑпарнӑччӗ,  

Килчӗ тухрӗ асанне:  

«Мӗн тӑватӑн, ашкӑнчак?» 

 

Пикенсех мана вӑрҫать 

«Арҫури, — тет, —апӑрша,  

Вӗлтӗрен илетӗп те 

Вӗтелетӗп пурпӗр, — тет, 

Хӗр ача пуҫпа ҫӳле  

Мӗн тума хӑпармалла?  

Ӑнсӑртран ӳксен вилен!  

Ан сехре хӑпартиччен.  

Ӑсататӑп хулана,  

Куҫ  ан куртӑрччӗ сана». 

 

Эп хамах анасшӑнччӗ,  

Пахчана тухасшӑнччӗ.  

Туратран ҫаклантӑм та  

Ҫурӑлчӗ тем ҫатӑртах.  

Кӗпине хамах ҫӗлерӗм,  

Асанне ӑна сисмерӗ. 

 

Выртнӑччӗ диван ҫине  

Ҫывӑрам пекки туса,  

Пычӗ те пуҫа шӑлса  

Пӑшӑлтатрӗ асанне:  

«Ан васка-ха хулана,  

Сансӑр чунӑм хурланать,  



Вӑрҫрӑм ҫав юратнӑран,  

Ӳкесрен хӑранӑран». 

 

Манӑн та йӗрес килет, 

Асаннеҫӗм, ан ҫиллен! 

